
Ang Banal na Santatlo – Tatlong Persona sa Isang Diyos – ay ang 
Diyos na pinananaligan natin. Di natin lubos na matarok ang da-
kilang hiwagang ito ng buhay at pag-ibig dahil sa ating kakapusan 

at kalagayang pantao. Kaya naman nagpahayag sa atin ang Banal na 
Santatlo ng mga pangyayari sa kasaysayang pangkaligtasan, mga propeta, 
at lalung-lalo na kay Hesukristo. Sa kanya natin nakilala ang pag-iibigan 
ng Diyos Ama, Anak, at Espiritu Santo.

Ito ang hiwagang ipinagdiriwang natin ngayon – ang walang takdang 
Bukal ng Pag-ibig at Buhay na inilalaang ibahagi sa atin sa buhay na 
walang hanggan sa langit. Purihin nawa ang Banal na Santatlo ngayon 
at magpakailanman!

Pambungad
(Ipahahayag lamang kung walang 

awiting nakahanda.)

Purihin ang D’yos na banal 
na sa ati’y nagmamahal. Ama 
na Bukal ng buhay, Anak na 
s’ya nating Daan, Espiritung 
ating Tanglaw.

Pagbati
P – Sa ngalan ng Ama at ng Anak 
at ng Espiritu Santo!
B – Amen!
P     –Ang biyaya ng ating Pangi-
noong Hesukristo, ang pag-ibig ng 
Diyos Ama, at ang pakikipagkaisa 
ng Espiritu Santo ay sumainyong 
lahat!
B     –At sumaiyo rin!

Pagsisisi
P    –Mga kapatid, aminin natin 
ang ating mga kasalanan upang 

maging marapat gumanap sa ba-
nal na pagdiriwang. (Manahimik 
sandali.)
P   –  O Diyos, aming Ama, Ikaw 

ang bukal ng aming pagkatao 
at ang kaganapan ng aming 
mga hangarin. Panginoon, 
kaawaan mo kami!

B   – Panginoon, kaawaan mo kami!
P   – O Diyos, aming Kapatid, 

naparito ka upang makibahagi 
sa aming mga kahirapan at 
pawiin ang aming mga kasala-
nan upang kami’y makibahagi 
sa iyong kayamanan. Kristo, 
kaawaan mo kami!

B   – Kristo, kaawaan mo kami!
P   –O Diyos, aming Kaibigan, 

nabubuhay ka sa aming pil-
ing at hinuhubog mo kaming 
maging kalarawan ni Kristong 
Diyos at taong ganap. Pangi-
noon, kaawaan mo kami!

B   – Panginoon, kaawaan mo kami!
P   –Kaawaan tayo ng makapang-
yarihang Diyos, patawarin tayo 

sa ating mga kasalanan, at patnu-
bayan tayo sa buhay na walang 
hanggan.
B   –Amen!

Papuri
B    –Papuri sa Diyos sa kaitaasan 
at sa lupa’y kapayapaan sa mga 
taong kinalulugdan niya. Pinupuri 
ka namin, dinarangal ka namin, 
sinasamba ka namin, ipinagbu-
bunyi ka namin, pinasasalamatan 
ka namin dahil sa dakila mong 
angking kapurihan. Panginoong 
Diyos, Hari ng langit, Diyos 
Amang makapangyarihan sa lahat. 
  Panginoong Hesukristo, Bug-
tong na Anak, Panginoong Diyos, 
Kordero ng Diyos, Anak ng Ama. 
Ikaw na nag-aalis ng mga kasala-
nan ng sanlibutan, maawa ka sa 
amin. Ikaw na nag-aalis ng mga 
kasalanan ng sanlibutan, tang-
gapin mo ang aming kahilingan. 
Ikaw na naluluklok sa kanan ng 
Ama, maawa ka sa amin. Sa-
pagkat ikaw lamang ang banal, 

ikaw lamang ang Panginoon, 
ikaw lamang, O Hesukristo, ang 
Kataas-taasan, kasama ng Espiritu 
Santo sa kadakilaan ng Diyos 
Ama. Amen!

Panalanging Pambungad
P –Ama naming makapangyari-
han, sa iyong pagsusugo sa Sali-
tang Diyos na totoo at maaasahan 
at sa pagbibigay mo ng Espiritung 
nagpapabanal sa sanlibutan, ipina-
hayag ang iyong kahiwagaang 
dakila sa sangkatauhan. Sa pana-
nampalatayang amin ngayong 
ipinagdiriwang, ipagkaloob mong 
aming maidangal ang Tatlong 
Persona sa walang hanggang 
kadakilaan at aming sambahing 
lubusan ang iyong iisang pagka-
Diyos sa mahal na kapangyarihan 
sa pamamagitan ni Hesukristo 
kasama ng Espiritu Santo mag-
pasawalang hanggan. 
B – Amen!

 

Unang Pagbasa  Kaw 8:22-31
Sa pagbasang ito, inilalahad 
ang dakilang Karunungang na-
kapangyayari na noon pa mang 
bago nilikha ang sanlibutan, 
ay nakikipagtulungan na sa 
paglikha. Ito ay napakahalag-
ang paghihintay sa hayagang 
pagpapakilala ng Diyos sa tao.
L – Pagbasa mula sa Aklat ng mga 

Kawikaan

Ito ang sinasabi ng Karu-
nungan ng Diyos: “Sa lahat ng 
nilikha ng Poon, ako ang siyang 
una, noong una pang panahon 
ako ay nilikha na. Matagal nang 
panahon nang anyuan niya ako,  
bago pa nilikha at naanyo itong 
mundo. Wala pa ang mga dagat 
nang ako’y lumitaw,  wala pa ang 
mga bukal ng tubig na malilinaw.  
Wala pa ang mga burol, ganoon 
din ang mga bundok, nang ako 
ay isilang dito sa sansinukob. 
Ako muna ang nilikha bago 
ang lupa at bukid, nauna pa sa 
alabok, at sa lupang daigdig. 

Nang likhain ang mga langit, 
ako ay naroon na, maging nang 
ang hangganan ng langit at 
lupa’y italaga. Naroon na rin ako 
nang ang ulap ay ilagay, at nang 
kanyang palitawin ang bukal sa 

kalaliman.  Nang ilagay niya 
ang hangganan nitong dagat, 
nang patibayan nitong mundo 
ay ilagay at itatag, ako’y lagi 
niyang kasama at katulong sa 
gawain, ako ay ligaya niya at sa 
akin siya’y aliw.  Ako ay nagdi-
wang nang daigdig ay matapos, 
dahil sa sangkatauhan, ligaya 
ko ay nalubos.”
  Ang Salita ng Diyos!
B – Salamat sa Diyos!
 
Salmong Tugunan Awit 8

B –Maningning ang iyong ngalan, 
Poon, sa sangkalupaan!

* Ang likha mong langit, kung 
aking pagmasdan, pati mga tala, 
bituin at buwan; ano nga ang tao 
upang Âyong alalahanin? Ay ano nga 
siya na sukat mong kalingain?  B.
* Nilikha mo siya, na halos ka-
pantay ng iyong luningning at kada-
kilaan! Pinamahala mo sa buong 
daigdig, sa lahat ng bagay malakiÊt 
maliit.  B.
* Mga bakaÊt tupa, hayop na 
mabangis at lahat ng ibong nasa 
himpapawid, at maging sa isda, sa 
Âlalim ng tubig.  B.

Ikalawang Pagbasa Ro 5:1-5
Ayon kay Pablo, ang tatlong 
Banal na Persona ay siyang 
pinakamahusay na pinagmumu-
lan ng kapayapaan, pag-asa, at 
pag-ibig.
L – Pagbasa mula sa Sulat ni 

Apostol San Pablo sa mga 
taga-Roma

Mga kapatid:
Yamang napawalang-sala 

na tayo dahil sa pananalig sa 
ating Panginoong Hesukristo, sa 
pamamagitan niya’y mayroon na 
tayong kapanatagan sa harapan 
ng Diyos. Sa pamamagitan nga 
niya’y tinatamasa natin ang 
kagandahang-loob ng Diyos, 
at lubos tayong nagagalak sa 
ating pag-asa na makakasama 

sa kanyang kaluwalhatian. 
Bukod dito, nagagalak tayo sa 
ating mga pagbabata sapagkat 
alam nating ito’y nagbubunga ng 
pagtitiyaga. At ang pagtitiyaga 
ay nagbubunga ng katatagan, at 
ang katatagan ay nagbubunga 
ng pag-asa. 

Hindi tayo nabibigo sa ating 
pag-asa, sapagkat ang pag-ibig 
ng Diyos ay ibinuhos sa ating 
mga puso sa pamamagitan ng 
Espiritu Santo na ipinagkaloob 
na sa atin.
  Ang Salita ng Diyos!
B – Salamat sa Diyos!

Aleluya Pah 1:8 
B –Aleluya! Aleluya!  
  Dakila ang Amang mahal, 

Anak, Espiritung Banal, noon, 
ngayon, kailanpaman.

  Aleluya! Aleluya!

Mabuting Balita Jn 16:12-15
Sa kanyang huling pangangaral, 
ipinahayag ng Panginoong He-
sus na sa Diyos ay may ikatlong 
Banal na Persona – ang Espiritu 
Santo – na may mahalagang 
ginagampanan sa pagtupad sa 
planong pangkaligtasan. 
P – Sumainyo ang Panginoon!
B –At sumaiyo rin!
P – Ang Mabuting Balita ng Pangi-

noon ayon kay San Juan
B – Papuri sa iyo, Panginoon!

Noong panahong iyon, sinabi 
ni Hesus sa kanyang mga alagad: 
“Marami pa akong sasabihin 
sa inyo, ngunit hindi pa ninyo 
kayang unawain ngayon. 

Pagdating ng Espiritu ng 
katotohanan, tutulungan niya 
kayo upang maunawaan ninyo 
ang buong katotohanan. Sapag-
kat magsasalita siya, hindi sa 
ganang kanyang sarili; sasabi-
hin niya sa inyo ang kanyang 
narinig, at ipapahayag ang mga 
bagay na darating. Pararanga-
lan niya kayo, sapagkat sa akin 
magmumula ang ipapahayag 
niya sa inyo. 

Ang lahat ng sa Ama ay 
akin; kaya ko sinabing sa akin 
magmumula ang ipapahayag 
niya sa inyo.”
  Ang Mabuting Balita ng Pangi-

noon!
B – Pinupuri ka namin, Pangi-

noong Hesukristo!



* Para sa ating parokya: Nawa’y 
alalahaning lagi ng mga kaanib 
nito na sila’y inaasahang mag-
patunay sa kanilang buhay ng 
pag-iibigan at pagkakaisa ng Banal 
na Santatlo. Manalangin tayo!   B.

* Para sa ating lahat: Nawa ‘y 
hindi tayo makalimot na kapiling 
natin ang Banal na Santatlo at 
tumanggap tayo ng kagalakan, 
tibay ng loob, at inspirasyon. 
Manalangin tayo!    B.

* Upang ang bawa’t isa sa atin 
ay makatagpo ng tunay na kati-
wasayan sa personal na pakikip-
agniig sa Panginoon, at sa gabay 
ng Banal na Puso ay matuto rin 
tayong magdalang-habag sa buong 
daigdig, manalangin tayo!   B.

P   –Makapangyarihang Diyos: 
Ama, Anak, at Espiritu Santo, sa 
Iyo kami nagmula, nabubuhay, 
at uuwi. Tanggapin Mo kami 
sa kabila ng aming di pagiging 
karapat-dapat at loobin Mong 
kami’y makibahagi sa Iyong 
buhay na walang hanggan.
B  –Amen!

 

P – Manalangin kayo . . . 
B – Tanggapin nawa ng Pangi-
noon itong paghahain sa iyong 
mga kamay sa kapurihan niya at 
karangalan, sa ating kapakina-
bangan at sa buong Sambayanan 
niyang banal.

Panalangin ukol sa mga Alay
P  –Ama naming Lumikha, gawin 
mong banal ang mga alay na 
aming inihanda ngayong aming 
sinasamba at sinasambit ang nga-
lan mong dakila. Pakundangan 
sa mga alay na ngayo’y nasa 
dambana, kami nawa’y maging 
laging nakalaan sa iyong adhika 
sa pamamagitan ni Hesukristo 
kasama ng Espiritu Santo mag-
pasawalang hanggan.
B  –Amen!

Prepasyo
P – Sumainyo ang Panginoon!
B – At sumaiyo rin!
P – Itaas sa Diyos ang inyong puso 

at diwa!
B – Itinaas na namin sa Panginoon!
P – Pasalamatan natin ang Pangi-

noong ating Diyos!

Dakilang Kapistahan ng Tatlong Persona sa Isang Diyos (K)

Homiliya

Sumasampalataya
B – Sumasampalataya ako sa 
Diyos Amang makapangyarihan 
sa lahat, na may gawa ng langit 
at lupa. 
  Sumasampalataya ako kay 
Hesukristo, iisang Anak ng Diyos, 
Panginoon nating lahat. Nagka-
tawang-tao siya lalang ng Espiritu 
Santo, ipinanganak ni Santa Ma-
riang Birhen. Pinagpakasakit ni 
Poncio Pilato, ipinako sa krus, 
namatay, inilibing. Nanaog sa 
kinaroroonan ng mga yumao. 
Nang may ikatlong araw nabuhay 
na mag-uli. Umakyat sa langit. 
Naluluklok sa kanan ng Diyos 
Amang makapangyarihan sa lahat. 
Doon magmumulang paririto at 
huhukom sa nangabubuhay at 
nangamatay na tao. 
  Sumasampalataya naman ako 
sa Diyos Espiritu Santo, sa banal na 
Simbahang Katolika, sa kasamahan 
ng mga banal, sa kapatawaran ng 
mga kasalanan, sa pagkabuhay na 
muli ng nangamatay na tao at sa 
buhay na walang hanggan. Amen!

Panalangin ng Bayan
P   –Sumasampalataya tayo sa 
Banal na Santatlo at alam nating 
gayon na lang ang pag-ibig ng 
Diyos Ama, Anak at Espiritu 
Santo para sa atin. Buong pan-
analig tayong dumulog sa kanila 
at manalangin:
B –Luwalhati sa Diyos Ama, Anak 

at Espiritu Santo!

* Para sa buong Simbahan, ang 
pamilya ng Banal na Santatlo sa 
lupa: Nawa’y tupdin nito ang 
kautusan ni Kristong ipangaral 
ang Ebanghelyo sa lahat ng bansa 
nang walang pag-aalinlangan at 
pangamba, manalangin tayo!    B.

* Para sa lahat ng binyagan sa 
iba’t ibang sektang Kristiyano: 
Nawa’y, sa kanilang magkaisang 
pananampalataya sa Banal na 
Santatlo, magbunga ang kanilang 
pagsisikap na pasiglahing muli 
ang naglahong pagkakaisa, 
manalangin tayo!     B.

* Para sa lahat ng misyonerong 
nagpapahayag sa Ebanghelyo ng 
Pag-ibig at Buhay sa lahat ng tao: 
Nawa’y makita sa kanilang asal 
ang pag-ibig ng Banal na Santatlo, 
manalangin tayo!  B.

B – Marapat na siya ay pasala-
matan! 

P –Ama naming makapangyari-
han, tunay ngang marapat na ikaw 
ay aming pasalamatan.
  Kaisa ng iyong Anak at ng Es-
piritu Santo ikaw ay iisang Diyos 
na pinapanginoon ng mga tao. Ang 
iyong Anak at Espiritu’y di naiiba 
sa pagka-Diyos mo anupa’t kahit 
tatlo’y iisang Diyos na totoo. Ang 
kadakilaan mong ipinahihiwatig 
upang aming panaligan ay siya 
rin naming sinasampalatayanan 
tungkol sa iyong Anak at Es-
piritung Banal. Bagama’t may 
tanging pag-iral ang bawat isa, 
iisang Diyos pa rin ang aming 
sinasamba, sa kapangyarihang 
taglay ay walang pagkakaiba.
  Kaya kaisa ng mga anghel na 
nagsisiawit ng papuri sa iyo nang 
walang humpay sa kalangitan, 
kami’y nagbubunyi sa iyong 
kadakilaan: 
B     –Santo, santo, santo Pangino-
ong Diyos ng mga hukbo. Napu-
puno ang langit at lupa ng kadaki-
laan mo. Osana sa kaitaasan!   
  Pinagpala ang naparirito sa 
ngalan ng Panginoon. Osana sa 
kaitaasan!

Pagbubunyi
B – Sa krus mo at pagkabuhay 
kami’y natubos mong tunay, 
Poong Hesus naming mahal, 
iligtas mo kaming tanan ngayon 
at magpakailanman.

 

B – Ama namin . . .
P – Hinihiling namin . . .
B – Sapagkat iyo ang kaharian at 
ang kapangyarihan at ang kapu-
rihan magpakailanman! Amen!

Paanyaya sa Kapayapaan

Paghahati-hati sa Tinapay
B – Kordero ng Diyos na nag-aalis 
ng mga kasalanan ng sanlibutan, 
maawa ka sa amin. (2×)
  Kordero ng Diyos na nag-aalis 
ng mga kasalanan ng sanlibu-
tan, ipagkaloob mo sa amin ang 
kapayapaan.

Paanyaya sa Pakikinabang
P – Ito ang Kordero ng Diyos na 
nag-aalis ng mga kasalanan ng 
sanlibutan. Mapalad ang mga 



inaanyayahan sa kanyang piging.
B – Panginoon, hindi ako kara-
pat-dapat na magpatuloy sa iyo 
ngunit sa isang salita mo lamang 
ay gagaling na ako.

Antipona ng Pakikinabang
(Ipahahayag lamang kung walang 

awiting nakahanda.)

Espiritu ng D’yos Anak ang 
bigay sa ating lahat ng D’yos 
Amang naghahangad na tayo 
ay makatawag ng “Ama” sa 
kanyang habag. (Gal 4:6)

Panalangin Pagkapakinabang
P –Ama naming mapagmahal,  
mapakinabangan nawa ng aming 
buong katauhan ang pagtanggap 
namin sa mga banal na pinagsa-
luhan at ang aming pagsamba nang 

may pananampalatayang lubusan 
sa Tatlong Persona ng iisang 
Diyos lamang sa pamamagitan 
ni Hesukristo kasama ng Espiritu 
Santo magpasawalang hanggan.
B   –Amen!

 

P –Sumainyo ang Panginoon.
B – At sumaiyo rin!

P – Magsiyuko tayo at ipanala-
ngin ang pagpapala ng Diyos. 
(Manahimik sandali.) 

 –Ipag-adya nawa kayo ng Di-
yos na ating Ama sa lahat ng 
kapahamakan at pagkalooban 
kayo ng Kanyang biyaya.

B – Amen!

P – Ikintal Niya nawa ang Kan-
yang Salita sa inyong puso 
at puspusin kayo ng walang 
takdang kagalakan.

B – Amen!
P – Patnubayan nawa kayong lagi 

ng Kanyang Espiritu sa Kan-
yang landas nang nakakikilala 
ng tama’t mali, hanggang 
sapitin ang inyong mana sa 
kalangitan.

B – Amen!

P – Pagpalain kayo ng makapang-
yarihang Diyos: Ama, Anak, 
at Espiritu Santo.

B – Amen!

P –Humayo kayo sa kapayapaan 
upang mahalin at paglingkuran 
ang Panginoon.

B – Salamat sa Diyos!

Ang politika ay mahalaga para sa ating mga 
Pinoy. Pinag-uusapan ito … pinagpapalitan 

ng kuro-kuro … malimit pinag-aawayan din. 

Subali’t sa ating buhay, may mga higit na maha-
halagang bagay na hindi lamang pinag-uukulan 
ng pansin at pinag-uusapan. Itong mga ito ay na-
mumutawing lagi sa labi ng mga nagpapahalaga 
dito. Ang laman ng puso at kaisipan ay bumubukal 
sa bibig, at nag-uumapaw sa bigkas ng balana. 
Higit sa lahat, ito ay masasalamin sa buhay ng 
mga taong ito.

Isang halimbawa nito ay ang paniniwala ng Inang 
Simbahan sa Tatlong Persona ng Iisang Diyos. 
Bago pa man ito naging isang dogma o opisyal na 
turo ng Simbahan, bahagi na ito ng panalangin ng 
Simbahan. Bago pa man naimbento ang katagang 
“Trinidad” (Trinity)  ay bahagi na ang katumbas 
nito sa panalangin ng Simbahan. Kung ano ang 
dasal ay siya rin ang pugay. Ang batas ng pagpu-
pugay ay siya ring batas ng pagsampalataya. Sa 
Latin, lex orandi, lex credendi. At hindi lamang 
iyan … maaari nating idagdag ito … lex vivendi. 
Ang batas ng pananalangin ay siya ring batas ng 
paniniwala … at batas ng pamumuhay.

Dakilang Kapistahan ngayon ng Banal na San-

SANDASAL, SAMPUGAY, SAMPALATAYA, SAMBUHAY . . . SANTATLO!
Kalakbay at Katoto

tatlo. Mahalaga para sa ating mga Katoliko ang 
Diyos at ang mga katotohanan tungkol sa Kaniya. 
Bagamat wala sa Bibliya ang salitang Santatlo o 
Trinidad, ang katotohanang ang iisang Diyos ay 
may tatlong Persona ay malinaw sa Bibliya. Ang 
tatlong pagbasa sa araw na ito ay puno ng mga 
pahimakas sa katotohanang ito.

Sa unang pagbasa, ang Diyos Ama ay pinan-
gatawanan ng “Karunungan” ayon sa Aklat ng 
Kawikaan. Ang Karunungan ay nanduon na bago 
pa man nalikha ang sansinukob. Ang Karunungan 
ay sinasabing puno ng galak sa mga taong kaniyang 
nilikha. Malinaw na ito ay pahimakas ng Diyos 
Amang Maylikha ng sanlibutan.

Sa Ikalawang Pagbasa, natutunghayan natin ang 
ilan pa sa mga pahimakas ng Banal na Santatlo ayon 
kay San Pablo. Sa kabila ng mapapait na karanasan, 
aniya, ang pag-ibig ng Diyos ay ibinuhos sa ating 
mga puso sa pamamagitan ng Banal na Espiritu 
na ipinagkaloob sa atin. Bukod dito, sinasabi niya 
na tayo ay naging matuwid sa harapan ng Diyos sa 
pamamagitan ni Jesukristong Panginoon. Siya 
ang dahilan kung bakit ang sumasampalataya ay 
puno ng pag-asa, kung kaya’t kaya niya ipagyabang 
at ipagmakaingay pati na rin ang kanyang mga 
paghihirap at mga pagsubok sa buhay. Ayon kay 

Pablo, ang karanasang mapapait ay isang malinaw 
na pamamaraan upang maranasan nang tahasan 
ang Diyos sa ating buhay.

Sa Ebanghelyo ayon kay Juan, malinaw ang 
pahiwatig ni Kristo tungkol sa Kaniyang Ama 
at tungkol sa Espiritu Santo: “Pagdating ng Es-
piritu ng Katotohanan ay aakayin niya kayo sa 
kaganapan ng katotohanan … Ang lahat ng sa 
Ama ay sa akin.”

Noong nakaraang dalawang Linggo, sinabi ko 
na kakaiba ang ating Diyos. Ibang klase ang 
ating Diyos talaga. Hindi siya katulad ng mga 
diyos-diyosan ng mga taong hindi nagkapalad 
makatanggap ng kaniyang pagpapakilala. At ang 
kaniyang pagpapakila ng sarili sa daloy ng kasay-
sayan ay malinaw at puno ng pahimakas tungkol 
sa katotohang Siya ay iisa sa Tatlong Persona. 
Siya ay Ama, Anak, at Espiritu Santo.

Tapatin natin ang ating sarili. Ito ay isang hiwaga 
na hindi natin kayang arukin. Ito ay isang misteryo 
na hindi natin lubos na mauunawaan kailanman. 
Subali’t hindi como misteryo ay hindi rin totoo. 
Maraming misteryo na hindi natin nauunawaan. 
Misteryo ang buhay at misteryo rin ang kama-
tayan. Malaking misteryo kung bakit mayroong 
malulusog at mayroong dinadapuan ng malubhang 
sakit. Bagama’t alam natin ipaliwanag kung paano 
umiilaw ang fl uorescent lamp (na inimbento ng 
isang Pinoy), hindi talaga natin naiintindihang 
lubos kung paano ang paglundag-lundag ng 
electrons ay nagbubunga ng liwanag. Ang kaya 
lamang natin ay sabihin kung ano ang nangyayari 
sa electrons. Hindi natin kayang ipaliwanag kung 
bakit ito ay nagiging ilaw o liwanag.

Iyan ang dahilan kung bakit tayo narito at nagdiri-
wang nang sama-sama. Ang laman ng puso natin at 
kaisipan ay siya ring laman ng ating mga bibig na 
umiigkas sa pagpupugay. Ang bunga nito ay kai-
sahan sa kung ano ang ating tinatayang mahalaga 
para sa buhay. Ang ating isang dasalan (liturhiya) 

o SANDASAL ay sumasalamin sa ating isahang 
pagtataya o SAMPALATAYA sa iisang Diyos na 
may akda ng magkabuklod at magka-akibat nating 
iisang buhay o SAMBUHAY.

Konektado ang buhay natin sa isa’t isa. Konektado 
rin ang buhay natin sa Kaniyang nagkaloob sa 
atin ng buhay. Ang isang hiwaga ay hindi lamang 
laman ng isipan. May kinalaman ito sa praktikal 
na pamumuhay. Ang Banal na Santatlo ay bahagi 
ng ating pang-araw-araw na buhay. Kasama natin 
Siya sa simula hanggang sa wakas. Kaakibat 
Siya sa bawa’t sandali ng ating buhay makalupa 
at makalangit.

Nakaranas ako ng ganitong kadiliman kamakailan. 
Maraming mga opsyon ang naglaro sa aking isipan. 
Ang karamihan ng mga ito ay hindi naghahatid sa 
kapayapaan at sa Diyos na tampulan ng kaisahan. 
Subali’t sa awa at habag ng Diyos ay nakuha kong 
manahimik. Nakuha kong magtiis nang tahimik. 
Nakuha kong hayaang matapakan ang aking 
kapalaluan upang mamayani ang karangalang 
makatao na hindi kailanman matatanggap ninu-
man. Nakuha kong hayaang masalamin sa aking 
buhay ang Diyos at ang kaisahang mensahe ng 
katotohanang Siya ay iisa sa Tatlong Persona.

Mahiwaga ang buhay ng tao. Mahiwaga ang ating 
Diyos – Ama, Anak, at Espiritu Santo. Ngunit sa 
kabila ng hiwaga ay ang katotohanang Siya ay 
kapiling ng mga taong nagpupunyagi, nagsisikap 
makita Siya bagama’t nalalambungan ang mga 
mata nila ng kapaitan at pagdurusang kaakibat 
ng buhay sa balat ng lupa.

Ang ating SANDASAL na ito ay pahimakas ng 
ating SAMPALATAYA. Ang ating SAMPUGAY 
ay salamin ng ating pagsisikap makaisa rin ngayon 
at sa buhay na darating sa kaganapan ng hiwaga ng 
ating SAMBUHAY, kasama, kapiling, at kaakibat 
ng  BANAL NA SANTATLO. Purihin ang Diyos 
Ama, Anak, at Espiritu Santo, kapara noong unang-
una, ngayon at magpasawalang hanggan. Amen.


